Meddwl am Marc


Marc Pennod 15 adnodau 21-32 

Y Croeshoelio.

Roedd hi’n arfer i ddyn a fyddai’n cael ei groeshoelio orfod cario ei groes ei hun.  Roedd Iesu wedi cael ei fflangellu bron i farwolaeth, felly roedd rhaid i’r milwyr orfodi Simon o Cyrene i gario ei groes.

Cwestiwn: Sut fyddai Simon wedi teimlo wrth gario croes Iesu?  Sut ydych chi’n meddwl byddai hyn wedi effeithio ar ei fywyd?

Doedd Iesu ddim am gymryd cyffuriau i leihau poen y croeshoelio.  Roedd e eisiau bod yn effro tan y diwedd fel ei fod yn gwybod yn union beth fyddai’n  digwydd iddo. Pam ydych chi’n meddwl oedd hynny’n bwysig iddo?

· Darllenwch Salm 22:18. Mae’r Salm yn disgrifio gair am air y rhannu dillad sy’n digwydd yma.  Sut fyddai Iesu’n teimlo wrth weld y milwyr yn gamblo am ei ddillad? 

Wrth i Iesu hongian ar groes mae’n achosi’r un gwahaniaeth barn ac oedd e pan oedd e’n dysgu yn y synagogau.  Beth yw agwedd y bobl sydd o’i gwmpas tuag at Iesu?

· Mae’r milwyr yn gweld y croeshoelio fel siawns arall iddyn nhw gamblo a chario mlaen gyda’i bywydau creulon. Ydyn nhw felly’n dewis cau Iesu allan o’u bywyd gan dangos mor isel mae dyn yn gallu syrthio?  

· Beth am Peilat? Ydy e’n gweld croeshoelio Iesu fel cyfle i sgorio pwynt yn erbyn yr Iddewon gan golli cyfle i wneud yr hyn sy’n iawn?

· Beth am “y bobl oedd yn pasio heibio”?  Ydy pobl heddiw yn dal i basio heibio i Iesu yn gwybod am yr hyn mae e’n ddweud ond yn dal i wawdio?

· A beth am y rhai ddylai wybod yn well? Ddylai “Meseia” a “Brenin Israel” ddim cael eu defnyddio fel geiriau gwawd i’r prif offeiriad ac arbenigwyr y Gyfraith. Ydy crefydd heddiw yn gallu cael ei ddefnyddio i wneud drwg ac i wneud hwyl am ben croes Iesu ?

A ble oedd y disgyblion erbyn hyn?  Er i Iago ac Ioan ofyn am fod gydag Iesu (Marc 10:35-45) roedden nhw a Simon Pedr wedi diflannu a’i adael i wynebu sarhad y croeshoeliad ar ei ben ei hun.  Cafodd ei adael yn hollol unig.  Roedd ganddo’r pŵer i ddod i lawr o’r groes ond fel achubwr roedd yn fodlon diodde’r cyfan troson ni.

Gweddi: Maddau i ni Arglwydd ein bod  fel y dorf wedi dy wawdio a dy basio di heibio.  Helpa ni i rannu dy newyddion da di ag eraill fel eu bod nhw hefyd yn credu ynot ti. Gofynnwn hyn yn dy enw’n unig. Amen 

